
			Para a miña amiga Lola Filgueira por 
tantas historias de vida compartidas.

			Para as miñas sobriñas e os meus sobriños 
Cristina, Carme, Brais, Carlos, Antía, Santiago, 
Xavi, Iago, Antón, Erick, Luís, Siro e Román 
por deixarme entrar nos seus xogos.

		

	
		
			PERSONAXES

			LOLA: nena.

			NIN: trasno, trasna ou o que lle pete.

			MAI: case sempre en off.

			METICONA: veciña que responde ao seu nome. 

			MAMALÓN: neno túzaro e desnortado.

		

	
		
			1. 

			Vén correndo LOLA 

			coa mochila da escola nas costas 

			e petando o corazón: toc, toc, toc. 

			LOLIÑA colle folgos: toc, toc, toc.

			LOLA é pequecha para tanto medo. 

			O corazón peta: toc, toc, toc.

			Pousa a mochila, pensa, 

			pousa que pesa. 

			Xoga LOLA, xoga e amaina o toc, toc, toc. 

			Tira un xiz da mochila, debuxa raias no chan, métese dentro. 

			Xoga LOLA, 

			xoga LOLA á mariola. 

			Canta LOLIÑA, canta. 

			Tan pequechiña ela para ter o medo no peito 

			e o susto no corpo. 

			Xoga á mariola, LOLA LOLIÑA LOLA. 

			LOLA: «Un, non fagas cataplún!

			Un, dous, se agardas, vou. 

			Un, dous, tres, só che quedan seis. 

			Catro, cinco, agora pega un brinco. 

			Seis, que son tres e tres. 

			Sete, oito, quérote moito. 

			Nove, vai e volve.»

			A noite escurece o día, 

			a casa na ollada, 

			a mochila volve ao corpo, 

			Pesa, Pesa, Pesa. 

			As costas van para o chan: CatapLán! 

			Chora LOLA? 

			Non chora, que ri. 

			Ri e ri.

			MAI: (En off.) Loliña, ris? 

			LOLA: Si. 

			MAI: (En off.) Entra e cóntame. 

			LOLA: Nun cachiño entro, cando saiba quen me fai as cóxegas.

			MAI: (En off.) Canto maxín, filla, pero ri, ti ri.

			LOLA: Para, para, non me fagas rir. Quen me aloumiña o nariz? 

			NIN: Tachán! Son eu, podes chamarme Nin. 

			MAI: (En off.) Lola, entra xa! 

			LOLA: Vou, mamá! Ti... ti... ti... ti estabas enriba de min? Ti enchías a miña mochila?

			Non parece que peses tanto, así pequecho e un pouco anano.

			NIN: Si, si, si, si, era eu. Grazas pola viaxe. Quentiño e cómodo o vehículo, aínda que un pouco veloz. 

			LOLA: Desculpa a présa. Se non corro, píllame e dáme na testa.

			NIN: Falas de min?

			LOLA: Non, de ti non. De Mamalón.

			MAI: (En off.) Loliña, a cea! 

			LOLA: Por certo, ti quen es...?

			NIN: Nin, para servirte! Sempre que non me obrigues, nin me mandes, nin me ordenes, nin me arranxes, nin me amañes, nin me manches, nin me manques, nin me amoles.

			LOLA: Xa sei por que te chamas Nin.

			MAI: (En off.) Lola! Loliña! Lola! A cea, as tarefas, entra! 

			LOLA: Axiña entro, mamá, un momento!

			Es un trasno? Tes barba longa e pucha vermella.

